
臣某言：伏奉今日制命，以臣為尚書右丞同中書門下平章事。非常之寵，忽降於上天；

不次之恩，遽屬於庸品。承命震駭，心神靡寧，顧己慚靦，手足失措。臣某誠惶誠恐，

頓首頓首。臣本非長才，又乏敏識，學不能通達經訓，文不足緣飾吏事。徒知立志廉謹，

絕朋勢之交；處官恪恭，免請託之累。因緣資序，驟歷臺閣，蒙生成於天地，無裨補於

涓塵。忝冒以居，涯分遂極。常以盈滿自誡，方思退處里閭。何意恩澤益深，猥令超參

鼎鉉。竊自惟度，實不堪任。臣某誠惶誠恐，頓首頓首。臣聞宰相者，上熙陛下覆幬之

恩，下遂羣生性命之理；以正百度，以和四時；澄其源而清其流，統於一而應於萬。毫

釐之差，或致弊於寰海；晷刻之誤，或遺患於曆年。固宜旁求隱士，必得能者，然後授

之。不可輕以付臣，使人失望，上累聖主知人之哲，下乖微臣量己之義，無補於理，有

妨於賢。況今俊乂至多，耆碩咸在，苟以登用，皆逾於臣。伏乞特回所授，以示至公之

道，天下幸甚。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

